
ВЯСНУ НЕ СПЫНІЦЬ
Шмат розных сходаў і дэманстрацыяў даводзілася мне бачыць у сваім жыцьці.

Я не кажу пра тыя, савецкія ды камуністычныя, на якія нас, школьнікаў, а затым
студэнтаў гналі гвалтам. Я кажу пра натуральныя, дэмакратычныя, выкліканыя
рознымі незаплянаванымі ўладамі падзеямі.

У 1982 годзе футбольнае „Дынама“ (Мінск) стала чэмпіёнам, і ў Гомелі па вя-
чэрніх цэнтральных вуліцах прайшла дэманстрацыя студэнтаў. З тых часоў я за-
помніў і ўпадабаў гэтае п’янкое адчуваньне свабоды. А затым былі першы мітынг
на Дзяды 1987-га году каля помніка Янку Купалу, паход на Курапаты ў 1988 годзе
і знакаміты мітынг на Дзяды 1988-га году, разагнаны ўладамі, які вывеў ідэю дэ-
макратыі і незалежнасьці Беларусі з па-за вузкага кола інтэлігенцыі і моладзі на
шырокую народную прастору.

А затым былі перадвыбарчыя мітынгі пачатку дзевяностых, якія зьбіралі дзя-
сяткі тысячаў удзельнікаў, стотысячныя мітынгі работнікаў ў 1991-м годзе, якія
прывялі да падзеньня камуністычнай улады ў Беларусі, шматлюдныя Чарнобыль-
скія шляхі, якія расплюшчылі вочы народу на радыяцыйную бяду. Чарадой пра-
ходзілі «пахаваньні камунізму», адзначаліся Дзень незалежнасьці і Дзень вайско-
вай славы.

Аж да 1996 году, калі зноў пасьля пэрыяду адноснай «адлігі», на Чарнобыльскім
шляху, супраць саракатысячнай дэманстрацыі, уладамі ўпершыню быў ужыты
гвалт. Затым увосень 1996 году адбылося супрацьстаяньне Вярхоўнага Савету і
Лукашэнкі, калі людзі некалькі тыдняў не сыходзілі з плошчы Незалежнасьці, але
«памяркоўны» Вярхоўны Савет не папрасіў тады ў народа такой неабходнай для
дэмакратыі падтрымкі.

1999-ы і 2000-ы адзначыліся Маршамі Свабоды, якія сабралі дзясяткі тысячаў
людзей. І тады ўпершыню заклік да Свабоды стаўся вызначальным для ўдзельн-
ікаў Маршаў.

Увосень 2004-га года, на рэферэндуме, улады прыймаюць папраўкі ў кансты-
туцыю пад Лукашэнку, здымаючы абмежаваньне ў два тэрміны для адной асобы,
якая знаходзіцца на прэзыдэнцкай пасадзе. Вынікі рэферэндуму былі груба сфаль-
сыфікаваныя, а перад местачковым дыктатарам расчышчаны шлях на бестэрмі-
новае панаваньне.

І вось мінулы, 2005-ы год, «мёртвы» год, калі, улады, здаецца, зрабілі ўсё, каб
прыдушыць людзкую актыўнасьць. Лукашэнка просіць у парлямэнту і атрымлі-
вае паўнамоцтвы на аднаасобнае адданьне загаду байцам міністэрства ўнутраных
справаў на ўжываньне зброі супраць «ворагаў», павялічваецца крымінальная ад-
казнасьць за ўдзел і арганізацыю «масавых беспарадкаў», далей працягваюць «пра-
саваць» актывістаў моладзевых дэмакратычных арганізацыяў, сяброў палітычных
партыяў ды іншых, хто спрабуе хоць нейкім чынам выявіць сваю грамадзянскую
пазыцыю. Шалелі афіцыйныя СМІ, актыўнічалі ідэёлягі, устрапянуліся КДБ І
БРСМ. Было адчуваньне, што ў падрыхтоўцы да прэзыдэнцкіх выбараў 2006-га
году ўлады закаталі ўсю Беларусь мятровым слоям асфальту.

І ў гэтых неспрыяльных умовах беларуская дэмакратычная апазыцыя выпра-
цавала надзвычай просты план дзеяньняў. Было абвешчана пра аб’яднаньне дзе-
сяці найбуйнейшых партыяў і грамадзкіх рухаў у адзін блок. У кастрычніку 2005
года на Кангрэсе аб’яднаных дэмакратычных сілаў быў абраны адзіны кандыдат
у будучай прэзыдэнцкай кампаніі. Ім стаў Аляксандар Мілінкевіч.

Гэтыя зладжаныя дзеяньні беларускай апазыцыі напалохалі беларускія ўла-
ды. Прэзыдэнцкія выбары, якія меркавалася правесьці ўлетку 2006-га году, былі

перасунутыя на 19 сакавіка, каб ня даць часу і магчымасьці «раскруціцца» адзіна-
му дэмакратычнаму кандыдату.

З пачатку 2006-га году рэпрэсіі супраць грамадзка-палітычных актывістаў уз-
мацніліся. Па палітычных матывах было ўзбуджана больш за 20 крымінальных
справаў, па якіх было прыцягнута больш за 30 чалавек. У асноўным гэта былі прад-
стаўнікі моладзевых няўрадавых незарэгістраваных арганізацыяў — „Зубра“,
Маладога Фронту, „Партнэрства“, і актывісты штабоў Аляксандра Мілінкевіча. На
пачатку сакавіка крымінальная справа была ўзбуджаная супраць яшчэ аднаго
незалежнага кандыдата ў прэзыдэнты Аляксандра Казуліна. Сотні актывістаў
штабоў дэмакратычных кандыдатаў былі затрыманыя і асуджаныя «прэвэнтыў-
на», проста так, па сьмеху вартых прычынах.

Тым ня менш, не зважаючы на ўсе цяжкасьці і перашкоды, напярэдадні выба-
раў на сустрэчы з дэмакратычнымі кандыдатамі ў прэзыдэнты прыходзілі тыся-
чы грамадзянаў, ішла актыўная агітацыя «ад дзьвярэй да дзьвярэй», шырака рас-
паўсюджваліся друкаваныя матэрыялы. Жаданьне зьменаў перамясьцілася ад
актывістаў у народ. Сытуацыя ў грамадзтве захісталася, супольныя дзеяньні дэ-
макратычнай апазыцыі далі свой плён.

Пачуцьцё ўпэўненасьці ўладаў у «элегантнай перамозе» зьнікла, і тады ўлады
канчаткова скінулі маску аб’ектыўнасьці і бесстароннасьці ў выбарчым працэсе.
Разгубленасьць перамяжоўвалася з нярвовай рэакцыяй і шырокамасштабным
ужываньнем рэпрэсіяў. Перад выбарамі адбылося фактычнае інтэрнаваньне рэг-
іянальных кіраўнікоў штабоў і актывістаў. У бок дэмакратычных кандыдатаў у прэ-
зыдэнты і актывістаў іхніх штабоў, а таксама простых грамадзянаў, якія спраба-
валі выкарыстаць свае канстытуцыйныя правы, з боку вышэйшых дзяржаўных
асобаў пасыпаліся непрыхаваныя пагрозы.

 Асабліва моцна ўлады баяліся выхаду беларускіх грамадзянаў на вуліцы ад-
разу пасьля выбараў. Таму 17 сакавіка, напярэдадні выбараў, у тэлевізыйным вы-
ступе старшыні КДБ Сьцяпана Сухарэнкі, генэральнага пракурора Пятра Мікла-
шэвіча і міністра ўнутраных справаў Уладзімера Навумава імі было заяўлена пра
незаконнасьць і несанкцыянаванасьць планаванай дэманстрацыі, а яе меркава-
ныя ўдзельнікі, па словах С.Сухарэнкі, «паводле артыкулу аб тэрарызме будуць
прыцягвацца да адказнасьці». Удзельнікам дэманстрацыі прыгразілі пажыцьцё-
вым зьняволеньнем і нават сьмяротнай карай. Такой боязі перад мірнай дэманст-
рацыяй у гісторыі Беларусі яшчэ не было, як і не было такіх адкрытых намёкаў з
боку ўлады на магчымае ўжываньне жорсткага гвалту і нават зброі супраць дэ-
манстрантаў.

Было відавочна, што Лукашэнка панічна баяўся паўтарэньня «ўкраінскага май-
дану», паўтарэньня сытуацыі ў Чэхіі і ГДР пятнаццацігадовай даўніны ці нават ру-
мынскага варыянту разьвіцьця падзеяў, якія прывялі да хуткай зьмены рэжымаў
у гэтых краінах, таму афіцыйныя сродкі масавае інфармацыі ўсе апошнія перад-
выбарчыя дні працавалі на запалохваньне грамадзянаў, а гэтую кампанію і тое,
што адбывалася вакол яе, усё менш і менш можна было назваць выбарамі. У краі-
не фактычна паўстала супрацьстаяньне марыянэткавага рэжыму, які трымаўся
на дубінках АМАПу і бранетранспарцёрах спэцназу ды собру і шырокага грамадз-
кага дэмакратычнага руху, які жадаў палітычных пераменаў.

Да вечара 19-га рыхтаваліся і беларускія ўлады, і дэмакратычная апазыцыя.
Але таго, што адбылося ў 20 гадзінаў на Кастрычніцкай плошчы, не чакаў ніхто.
Не зважаючы на пагрозы і застрашэньні з боку ўладаў, на ўвесь ціск рэпрэсіяў
напрацягу апошніх месяцаў, на плошчу выйшлі ад 20 да 30 тысячаў чалавек. Гэта-
га было многа, каб уладам пачаць сілавую акцыю супраць іх, але гэтага было мала,

каб людзі на плошчы кардынальным чынам змаглі зьмяніць сытуацыю ў Бела-
русі.

Так распачалося колькідзённае трагічнае супрацьстаяньне дэманстрантаў з
беларускімі ўладамі. .

Удзельнікамі пратэсту былі студэнты, працоўныя, бізнэсмэны і інжынэры,
бацькі і іхнія дзеці, людзі з розных гарадоў і нават асобныя грамадзяне Расеі і
Ўкраіны, Польшчы і Канады. Але што бянтэжыла ўлады, дык гэта тое, што ні што-
дзённыя затрыманьні, ні выключэньне асьвятленьня на плошчы, ні дробныя пра-
вакацыі не спынялі прыток новых людзей ў намётавы гарадок, якія цяклі туды
штовечар шырокай ракой.

Улады былі разгубленыя, бо тыя інструмэнты рэпрэсіяў, якія яны ўжывалі,
перасталі спрацоўваць. Людзі стаміліся баяцца і не зважалі на пагрозы затры-
маньня, зьдзекаў, судовага перасьледу і арыштаў. Штодзень сотні траплялі за кра-
ты, спэцпрыймальнікі і ізалятары былі перапоўненыя, а колькасьць удзельнікаў
акцыі пратэсту на плошчы не зьмяншалася. Сытуацыя выйшла з-пад кантролю
ўладаў і адзінае, што іх выратоўвала, дык гэта тое, што колькасьць тых, хто пратэ-
ставаў, не павялічвалася.

У выніку, за гэтыя дні і падчас ліквідацыі намётавага гарадка на новаперайме-
наванай плошчы Кастуся Каліноўскага ўначы з 23-га на 24-га сакавіка былі за-
трыманыя, асуджаныя і арыштаваныя каля тысячы асобаў.

Такой формы пратэсту Беларусь яшчэ ня ведала. Не зважаючы на начныя ма-
разы, а ў тыя дні тэмпература ўначы дасягала дзесяці градусаў ніжэй за нуль, сотні
дэманстрантаў заставаліся начаваць у намётавым гарадку.

Цікава прагартаць судовыя пастановы адносна ўдзельнікаў гэтае выбарчае
кампаніі і намётавага гарадку. Некалі яны будуць фігураваць у музэі беларускага
дэмакратычнага супраціву. Гэта нашая шытая навыварат сучасная гісторыя. Гісто-
рыя нахабнай беспакаранасьці, падману і фальшу, узьведзеная на дзяржаўны ўзро-
вень, гісторыя гераізму і мужнага супраціву тысячаў простых людзей. Гэтыя сто-
сы афіцыйных прысудаў складуць некалі адзіны праўдзівы Прысуд пачварнай
дзяржаўнай калымазе, народжанай лукашэнкаўскім рэжымам.

Так, барысаўскі праваабаронца Ігар Леднік, які мае вышэйшую адукацыю і
прыехаў у Менск, каб сустрэцца з расейскім журналістам, згодна з судовай паста-
новай і паказаньнямі міліцыянтаў, «14 сакавіка 2006 году на патрабаваньне суп-
рацоўнікаў міліцыі прад’явіць дакумэнты, адказаў грубай нецэнзурнай лаянкай,
паводзіў сябе груба, нахабна, з выклікам, на заўвагі супакоіцца не рэагаваў, сваімі
дзеяньнямі парушаў грамадзкі парадак», за што і быў асуджаны суддзём Цэнт-
ральнага раёну г.Менску Бычко А. на дзесяць сутак арышту.

12 сакавіка штраф у 775 000 рублёў атрымаў Валянцін С. за тое, што падчас
сустрэчы з кандыдатам у прэзыдэнты А.Мілінкевічам, па сьведчаньнях міліцы-
янтаў, «браў актыўны ўдзел у несанкцыянаваным мітынгу, крычаў, выказваючы,
у тым ліку і нецэнзурнымі словамі, незадаволенасьць дзейнай уладаю, размахваў
рукамі, нагамі, кідаў недакуркі, сьнежкі».

12 сакавіка ў г.Рэчыца грамадзкі актывіст Валеры П., вядомы ў горадзе чала-
век, быў затрыманы і асуджаны на 7 сутак за тое, што, паводле паказаньняў
«сьведкі», «меў намер зьдзейсьніць натуральныя патрэбы ў той момант, калі я
праходзіў побач, зрабіў крок у бок кустоў і піхнуў мяне, у выніку чаго я паваліўся
ў сьнег».

22 сакавіка галоўны рэдактар «Нашай Нівы» Андрэй Дынько, паводле пака-
заньняў міліцыянтаў, якія затрымалі яго, «выказваўся грубай нецэнзурнай лаян-
кай у грамадзкім месцы на грамадзянаў,якія праходзілі побач, на заўвагі спыніць

супрацьпраўныя дзеяньні не рэагаваў», за што і быў асуджаны суддзём Савецкага
раёну А.Крайчык на 10 сутак арышту.

Аляксандр П., студэнт менскай ВНУ, быў затрыманы пры ліквідацыі намёта-
вага гарадка і абвінавачаны міліцыянтамі ў тым, што «24 сакавіка 2006 году з пер-
шай да трэцяй гадзіны ночы на Кастрычніцкай плошчы ў г.Менску браў актыўны
ўдзел у несанкцыянаваных мітынгу і пікетаваньні, выкрыкваў (у такі час! — А.Б.)
антыдзяржаўныя лёзунгі і на неаднаразовыя патрабаваньні спыніць супрацьп-
раўныя дзеяньні не рэагаваў». За гэта ён быў асуджаны суддзёй Цэнтральнага ра-
ёну г.Менску В.Есьманам на 10 сутак арышту. А вось юрыст Максім З. у гэтую са-
мую ноч і ў гэты час «браў актыўны ўдзел у несанкцыянаваных мітынгу і пікета-
ваньні, выкрыкаваў словы «Жыве Беларусь! Далоў Лукашэнку!», за што быў асуд-
жаны суддзём Ленінскага раёну Кучук Д. да арышту на 13 сутак.

Гэтыя судовыя пэрлы, паказаньні ліпавых сьведкаў з ліку міліцыянтаў і «пад-
стаўных казачкоў» можна працягваць і працягваць. Некалі яны будуць адыгры-
ваць сваю ролю пры высьвятленьні сапраўднай сытуацыі, якую стваралі беларус-
кія ўлады, каб сфальсыфікаваць вынікі і вырваць сабе перамогу на гэтых выба-
рах. Не сумняюся, што адпаведную ацэнку атрымаюць і судзьдзі, якія выносілі
гэтыя прысуды.

Што прыемна ўразіла ў вясновых падзеях дык гэта ўдзел у іх тысячаў і тыся-
чаў маладых людзей, якія пераступілі мяжу страху. Цяпер тая хваля пратэсту сый-
шла, людзі зноў займаюцца звыклымі справамі. Але яна выявіла той патэнцыял
незадаволенасьці ўладамі і прагі зьменаў, які існуе ў беларускім грамадзтве. Пась-
ля вясны, ня гледзячы на піраву перамогу рэакцыі і цемрашальства, зьнікла ад-
чуваньне апатыі і пэсымізму.

Вясна 2006-га паказала, што супольныя і зладжаныя намаганьні беларускіх
дэмакратычных сілаў неўзабаве прывядуць да зьменаў палітычнай сытуацыі ў
Беларусі, дзе галоўным акторам падчас будучых падзеяў выступіць беларускі на-
род. Зьмены прыйдуць непазьбежна і гэта толькі справа часу. Беларускія грама-
дзяне, асабліва нашая моладзь, хоча жыць у дэмакратычным прававым грамадз-
тве, дзе б шанаваліся правы кожнага чалавека і дзе б урэшце запанавала сапраў-
дная СВАБОДА.

Алесь Бяляцкі


